
 
 

   

Tentuan të vidhnin me dhunë dhe nën kërcënimin e armës
banesën e një biznesmeni në Tiranë, Policia zbardh ngjarjen
dhe arreston 7 nga 8 anëtarët e grupit, pjesë e të cilit ishin
edhe një gardist e një punonjës banke.

Policia tha dje se kishte finalizuar operacionin e koduar “Mozaiku”, i
cili u organizua dhe u zhvillua nga shërbimet e Komisariatit Nr.2.
Katër ditë më parë, gjatë operacionit policor të koduar “Eksplozivi”, u
arrestua dhe një pjesëtar i këtij grupi, Franc Alimi, i cili u filmua duke
vendosur tritol në një lokal në rrugën “Sami Frashëri”, shpërthimi i të
cilit shkaktoi shumë dëme materiale.

Pas goditjes së këtij grupi, Policia tha se kishte sekuestruar në cilësinë
e provës materiale armën e zjarrit dhe veshjet e përdorura gjatë
tentativës për vjedhje, dy automjete, një sasi municioni luftarak dhe 5
telefona celularë.

OPERACIONI Shërbimet e Komisariatit të Policisë Nr. 2 Tiranë, pas
njoftimit të marrë se në rrugën “Frederik Shiroka”, persona të
paidentifikuar kanë tentuar të vjedhin me armë në banesën e shtetasit
E. M, por nuk kanë mundur, pasi janë diktuar nga të zotët e banesës,
menjëherë kanë organizuar punën për zbardhjen e ngjarjes,
identifikimin dhe kapjen e autorëve.

Në vijim të veprimeve hetimore të kryera nga ana e strukturave për
Hetimin e Krimeve të Komisariatit të Policisë Nr. 2, nën drejtimin e
Prokurorisë së Rrethit Gjyqësor Tiranë, u finalizua operacioni
“Mozaiku”, si rezultat i të cilit u bë ekzekutimi i urdhrave të ndalimit,
për shtetasit: Spartak Qoku, 30 vjeç, i dënuar më parë për
vjedhje në bashkëpunim; Petro Sava, 23 vjeç; Andi Kraja, 28
vjeç, punonjës i një banke të nivelit të dytë; Emel Hajdaraj,
25 vjeç; Klaudio Metaj, 33 vjeç; dhe Aleks Kala, 31 vjeç,
punonjës i Gardës së Republikës, i cili u pezullua menjëherë
nga detyra.

Gjithashtu, u shpall në kërkim policor dhe po punohet për kapjen e
shtetasit A. Sh., 29 vjeç, banues në Tiranë.

Nga veprimet hetimore të kryera ka rezultuar se shtetasi
Franc Alimi, 28 vjeç, banues në Tiranë, i cili është arrestuar gjatë
operacionit policor të koduar “Eksplozivi”, si autor i dyshuar për
veprën penale “Shkatërrim i pronës me eksploziv”, ngjarje e ndodhur
më datë 11.06.2020 në rrugën “Dëshmorët e 4 Shkurtit” Tiranë, është
bashkautor edhe në këtë ngjarje. Burime zyrtare të Policisë thanë se
dyshohet se shtetasit Spartak Qoku dhe Emel Hajdaraj, në
bashkëpunim me shtetasin E. K. (i arrestuar më parë), janë autorë të
vjedhjes së banesës së shtetasit M. Sh., ngjarje e ndodhur në muajin
prill 2020.

